
Resultat av dokumentasjons- 
arbeid
Vi legg med dette fram ein del av resultata 
av eit samlararbeid som er gjort av Hand-
verksregisteret. Heftet er ei redigering og 
vidarearbeiding av dokumentasjonsmate-
riale som er samla inn i det byggjefaglege 
prosjektet vårt. Vi legg med dette fram det 
første temaheftet som gjeld byggjefag. 

Prosjekt byggjeteknikk starta somma-
ren 1989 med reisinga av eit grindenaust 
på Hordamuseet. Vi er nye i faget. Det er 
mykje vi ikkje veit eller har vunne over. 
Samstundes har etterspurnaden etter resul-
tat frå dokumentasjonsarbeidet vore over-
raskande stor. Difor kjem vi no i skriftleg 
form med «material» som knapt er «tørr».

Utsyn framover
Handverksregisteret har gåande ei lang 
rad med dokumentasjonsprosjekt. Innafor 
tømrarfaget har vi, etter at vi gjorde oss 
ferdige med å kartleggje beresystema, gått 
vidare både når det gjeld materialforståing, 
reiskap, reisingsprosedyrar og lafting. Vi vil 
koma med nye publikasjonar innafor ymse 
emne etter kvart som vi er mogne til det. 

Målform
Vi vil i framstillinga vår nytte ei munnleg 
form. Det kjem mellom anna av at vi har 
henta mesteparten av kunnskapen vår frå 
eldre tradisjonsberarar. Så langt det lèt seg 

gjera, vil vi la handverkarane sin seiemåte 
vera utgangspunktet for den skriveforma 
og den nemningsbruken som vi nyttar.

Dette munnlege og fortalde utgangs-
punktet gjer at vi til dels kjem langt bort 
frå den terminologien som har arbeidd seg 
inn som hevdvunne bygningsspråk i lære-
bøker og bygningsteknisk litteratur. Vi ser 
det som eit mål i seg sjølv at den i skriftleg 
samanheng til no nesten ukjende delen av 
språket vårt blir gjort allment tilgjengeleg. 
Vi vonar denne munnleggjeringa av fags-
pråket blir helsa med glede.

Nemningane og seiemåten har noko 
med vørdnad å gjera. Vi kan ikkje fri oss 
frå at mykje av den faglege litteraturen her 
til lands har sett bort frå det levande inn-
arbeidde fagspråket som fanst hos yrkesut-
øvarane. Ettersom utgangspunktet vårt er 
handverkaren sin måte å arbeide, tenkje og 
uttrykkje seg på, har det med vår vørding 
av denne tradisjonen å gjera at vi også 
nyttar den seiemåten som vi har funne hos 
dei eldre. 

Konkrete døme
Mange av dei skissene som vi syner, skriv 
seg frå konkrete døme, og staden dei skriv 
seg frå, vil gå fram av figurtekstene. Større 
hus er likevel så komplekse at sjølve prin-
sippet i konstruksjonen vil vera lite synleg 
i ei sterkt forminska teikning. Difor syner 
vi også byggjemåtane i prinsipp og utan at 
skissene har eit konkret føredøme. 

I hovudsak tek vi ikkje opp emne som 
er dekte av annan litteratur. Det finst til 
dømes ein del lærebøker i tømring som 
syner mange konstruktive prinsipp. Desse 
systema har vi ikkje teke med utan når vi 
har funne dei i ståande hus. Sjå også littera-
turlista som står bak i heftet.

Dovre/Rissa, oktober 1993

Steinar Moldal og Jon Bojer Godal

I denne utgåva føyer vi til ganske mange 
sider i fleire kapittel. Det har samanheng 
med nye oppdagingar. Det var system og 
variantar vi ikkje fekk med oss på den første 
runden. Når vi går nærare inn i detaljane, 
oppdagar vi også historisk utvikling innan 
systema og korleis desse mellom anna heng 
saman med tilgjengeleg teknologi, tilgjen-
gelege skogressursar og politikk. 

Sidan utgåva frå 1994 har vi bygd ganske 
mange hus i ymse reisverksteknikkar. 
Dette har også utvida grunnlaget vårt. 
Gjennom desse praktiske røynslene har vi 
fått klarare syn for samanhengar mellom 
prinsipp og detalj, mellom samanføying og 
totalitet, mellom type og lokalitet, og for 
historisk utvikling av systema. Ikkje minst 
har vi oppdaga kor fint byggjemåtane er 
avstemde når det gjeld styrke.

Denne utgåva er revidert i alle kapit-
tel, men har dertil vesentlege utvidingar 
når det gjeld samanføyingar, prosedyrar 
for reising og styrkevurderingar. Vi vonar 
boka på denne måten blir til meir praktisk 
nytte for dei som skal byggje enn den første 
utgåva vart.

Ny utgåve er gjort mogleg ved støtte 
frå Innovasjon Noreg Møre og Romsdal, 
Norsk Handverksutvikling, Høgskolen i 
Sør-Trøndelag og Halsa kommune. Teikna-
rar og skribentar har ytt ein stor eigeninn-
sats for å realisere ei utgjeving. Mange har 
vore hjelpsame med gode råd og nyttig 
informasjon.

Arbeidsdelinga mellom oss som står 
som forfattarar, er i hovudsak slik: Embret 
Sandbakken har teikna samanføyingar og 
fotografert frå byggjeprosess med nybygg 
for Husasnotra, Geitbåtmuseet i Halsa. 
Steinar Moldal har teikna beresystema og 
teke del i tilleggsregistreringane av system. 
Trond Oalann har skrive og teikna om 
bygging av grindverkshus.  Jon Bojer Godal 
har fotografert og ført i pennen.

Trondheim/Dovre/Lone/Valsøybotn, 
oktober 2009

Embret Sandbakken, Steinar Moldal, 
Trond Oalann, Jon Bojer Godal

Denne tredje utgåva kjem i om lag same 
volum som den andre. Den største skilna-
den ligg i oppsettet. Illustrasjonar og tekst 
er knytt saman med ein meir tradisjonell 
måte. Feil av ymse slags er luka ut. Ordlista 
et teken ut, men kjem att i band 3 om det 
å lafte.

«Når ho vert trykt opp og revidert har 
det å gjera med at boka har selt jamt og 
trutt slik at det første opplaget er utselt frå 
forlaget. Forlaget er no Fagbokforlaget, som 
tok over porteføljen til Tapir Akademisk 
Forlag i 2014.»

For oss som har skrive, fotografert og 
teikna er det ei stor glede at boka er fatta 
med så stor interesse. Vi tek det som eit 
teikn på at dette fagstoffet ikkje er døgn-
fluge, men noko som har varig verdi.

No kring 25 år etter at vi var midt oppe i 
dokumentasjonen av den eldre byggeskik-
ken vår slår det oss at vi vart dei siste vitne. 
Vi leita og fann.  Likevel var det fåe vi fann. 
Kapitlet om prosedyrar gjeld berre for i 
alt seks beresystem: Sperreverk, stavline 
(Nordmøre) Bukkehus (Romsdal), Grind-
verk (Vestlandet), Fotingsrøst (Hadeland) 
og Sveitserrøst (Hedmark). 

Vi fann eitt arbeidslag til med oppegå-
ande handverkar (det var for sveitserrøst i 
Østfold), men der rokk vi ikkje å få gjen-
nomført dokumentasjon av prosessen før 
vedkomande gjekk bort.

Det er påfallande ulikskap i prosedyrar 
mellom desse seks systema samstundes 

som noko er felles.  Dei vert alle felte i hop 
flatt på bakken, og så reiste. Det er løgleg 
at dei tre grannane Sperreverket, Stavlina 
på Nordmøre og Bukkehuset i Romsdal 
har ein del felles i framgangsmåte, men 
også tydelege skilnader. Dei er då også 
grannar.

Av dei kring 30 systema som vi fann, 
har vi  prosessdokumentasjon berre på 
20%. Husa står, men mesteparten av kunn-
skapen knytt til prosedyrar, handgrep og 
forståing er borte. Dette er ikkje berre 
synd.  Det er eit stort tap.

LÅVEN i Bygningshistorisk park på 
Dovre står som ein manifestasjon på dei 
seks systema vi fekk høve til å dokumen-
tere. Så mykje meir viktig er det å ta godt 
vare på dei oppteikningane av prosedyrar 
om vi fekk tak i. Ein viktig del av tanke-
stoffet bak systema ligg i det vi kan kalle 
rekkefølgjekunnskap og teknikkar knytt til 
arbeidet med å hogge til og reise bygga.

I samanheng med opplæring er vi 
gjerne dogmatiske når det gjeld prosedy-
rane. Vi trur rekkefølgjekunnskapen har 
med den indre logikken i systema å gjera. 
Skal vi forstå systema lyt vi lage dei slik 
informantane vår gjorde det. Dette har 
med indre logikk å gjera og med vilkår for 
å få opp stort tempo i arbeidet.

Det er visse likskapar systema mellom. 
Såleis vil det vera mogleg å gjera prose-
dyrar i andre system meir eller mindre 
trulege, men sikre kan vi ikkje vera. Dei 

knepa som, vi fleire stader avdekte er ikkje 
slikt som vi utan vidare kan seia er lette å 
koma på, jamvel om dei ter seg som knall 
logiske når vi har sett og lært.

Det tør vera nokså klart at det vi har 
gjort er eit grovarbeid. Eit hav av detal-
jar ligg att og som bør bli utforska. Det 
gjeld slikt som variasjonar over visse 
tema, dimensjonering, nærare tidfesting 
av system og variantar og dei nøyaktige 
grensene for spreiing av typar og vari- 
antar. 

Jamvel om systema synest vel tilpassa til 
klima og tilgjengeleg material på staden er 
det mykje vi ikkje veit om styrke.  Mange 
av husa ter seg som spinkle. Ingeniørfag-

lege vurderingar konstaterer ofte at husa 
er smekrare enn det som kan stå.  Likevel 
står husa der både i storm og stilla, både i 
50 og 150 år. Såleis ligg det mykje arbeid 
med å analysere material, system og kom-
binasjon av desse.

Vi vonar denne tredje og omredigerte 
utgåva blir betre enn den andre. Vi vonar 
ho fell godt i smak slik at boka blir ståande 
i bokhylla hos mange.

Valsøybotn,  Trondheim,          
Lone, Dovre,  01.03.2018

Jon Bojer Godal, Embret Sandbakken    
Trond Oalann,  Steinar Moldal

